
Uvodna  izjava  Gerharda
Sontheim-a,  zamjenika  šefa
kancelarije  OHR-sjever  na
konferenciji  za  štampu  u
Brčkom
Želim da vas informišem da je Kancelarija za privatizaciju
Brčko Distrikta, prošlog petka, objavila tender za prvu grupu
od 6 preduzeća koja će biti privatizovana od strane Brčko
Distrikta putem javnog tendera. Svrha ovog oglasa je da se
pozovu zainteresovani investitori kako bi dobili više
informacija o preduzećima i o procesu objavljivanja tendera.

Preduzeća koja su ponuđena za prodaju su: ODP Biljana u Maoči,
Robna kuća IMPEX, ODP za ugostiteljstvo, turizam i trgovinu
Brčko,  ODP  BIMAL,  ODP  Mladost,  ODP  Palis;  sva  navedena
preduzeća se nalaze u gradu Brčko.

Osnovni kriteriji za procjenu ponuda:

Ulaganja  bilo  kroz  kapital,  modernu  opremu,  transfer
tehnologije i znanja (know how), rukovodne sposobnosti,
pristup tržištima,
Minimalne garancije za zaposlenje,
Odgovarajuće prodajne cijene.

Želim naglasiti da su vrata još uvijek otvorena za entitetske
agencije za privatizaciju i vlade da postignu dogovor o načinu
upotebe certifikata i vaučera u vrijednosti do 33 % državnog
kapitala u ovim i drugim preduzećima. Naročito se od Republike
Srpske  ponovo  traži  da  ispoštuje  sporazum  postignut  sa
premijerom Ivanićem 27. Avgusta. Sporazum navodi da Direkcija
za  privatizaciju  Republike  Srpske  obezbijedi  potpunu

informaciju o tome šta je urađeno u Brčko Distriktu u vezi sa
privatizacijom  kako  bi  zajednički  procijenili  da  li  su
interesi Distrikta zaštićeni.

Takođe, želim da dam komentar na neke reakcije objavljene u
medijima a koje se odnose na imenovanje četiri nova poslanika
u Skupštini Brčko Distrikta.

Reakcije pojedinih političkih stranaka me navode na misao da
su neka stečena prava u opasnosti. Dva srpska i dva hrvatska
poslanika su se povukla i oni su zamijenjeni sa dva srpska i
dva hrvatska poslanika. Etnička ravnoteža u Skupštini je time
sačuvana. Spol i dob su bili važni elementi u toku odabira s
obzirom na suštinsku ulogu žena i mladih u budućnosti Brčko
Distrikta: imenovane su dvije žene od kojih je jedna blisko
povezana sa omladinom. Do održavanja izbora niko ne može biti
siguran koja je to politička ravnoteža između stranaka, ali mi
sa sigurnošću znamo da u Distriktu ima više žena i mladih
profesionalaca nego što su oni trenutno zastupljeni. Sudeći
prema predloženim listama kandidata, ovo je sigurno nešto s
čim se političke stranke još uvijek nisu pomirile. Političke
stranke bi trebalo da iskoriste naredni period da među ovim
važnim segmentima stanovništva ojačaju svoje biračko tijelo.

Implicira se da je supervizorovo isključivo pravo da imenuje
poslanike  izraz  proizvoljne  volje  pojedinca.  Pogrešno!
Supervizorovo isključivo pravo je odgovornost koja proističe
iz međunarodnog pravnog dogovora – Arbitražne odluke – koja je
obavezujuća. Da vas samo podsjetim da je Arbitražna odluka
bila neophodna zbog nemogućnosti zaraćenih strana da pronađu
rješenje  koje  bi  bilo  zadovoljavajuće  za  sve  stanovnike
Brčkog.

I  vrijeme  održavanja  izbora  je  opet  isključivo  pravo
supervizora na osnovu istog međunarodnog sporazuma- Arbitražne
odluke.  Cijenim  da  neke  političke  partije  imaju  drugačija
mišljenja o tome kada se izbori trebaju održati, ali one nisu
odgovorne  za  realizovanje  ovog  aspekta  Arbitražne  odluke.



Supervizor  je  taj  koji  ima  odgovornost  da  odluči  koji  su
najpogodniji uslovi za implementaciju Arbitražne odluke.

Dopustite mi da citiram ono što je ambasador Clarke rekao
prilikom predaje na upotrebu preuređene sale Skupštine Brčko
Distrikta:

“Prije svega moram biti siguran da će se izborima formirati
Skupština  i  Vlada  koje  će  istinski  predstavljati  Brčko
Distrikt. Ja ne bih ispunio svoj zadatak kada bi se Brčko

jednostavno vratilo na ono što je bilo – bojno polje entiteta.
Takva je bila situacija 1995. Godine i trajala je najmanje do
1999., a ostaci tog sukoba vidljivi su i danas. Sukob između
entiteta doveo je Brčko do arbitraže i do toga da Tribunal
donese odluku da se osnuje Brčko Distrikt. Tamo se više ne
vraćamo. Svi želimo da Brčko ima tolerantniju, demokratičniju
i produktivniju budućnost”.

Na kraju želim da vas informišem da će OHR-Sjever i Vlada
Brčko  Distrikta  održati  informativni  sastanak  u  vezi  sa
tržnicom Arizona sutra u 15.00 časova u ovoj prostoriji. Kao
što  znate  prije  nekoliko  nedelja  objavljen  je  tender  za
prijedloge  vezane  za  razvoj  tržnice  Arizona  u  moderni
trgovački  centar.  Čini  se  da  postoji  ogroman  interes  za
dodatnim informacijama koje će se obezbijediti na sutrašnjem
sastanku.  Zainteresovani  poslovni  ljudi  i  sredstva
informisanja ljubazno se pozivaju da prisustvuju sastanku.


